
śrīmadbhāgavatamāhātmyam
Á Á aṣṭamaskandhē ṣaṣṭhō’dhyāyaḥ Á Á

śrīśuka uvāca
ēvaṃ stutaḥ suragaṇairbhagavān harirīśvaraḥ Á
tēṣāmāvirabhūd rājansahasrārkōdayadyutiḥ Á Á 1 Á Á

tēnaiva mahasā sarvē dēvāḥ pratihatēkṣaṇāḥ Á
nāpaśyankhaṃ diśaḥ kṣōṇimātmānaṃ ca kutō vibhum Á Á 2 Á Á

viriñcō bhagavāndṛṣṭvā saha śarvēṇa tāṃ tanum Á
svacchāṃ marakataśyāmāṃ kañjagarbhāruṇēkṣaṇām Á Á 3 Á Á

taptahēmāvadātēna lasatkauśēyavāsasā Á
prasannacārusarvāṅgīṃ sumukhīṃ sundarabhruvam Á Á 4 Á Á

mahāmaṇikirīṭēna kēyūrābhyāṃ ca bhūṣitām Á
karṇābharaṇanirbhātakapōlaśrīmukhāmbujām Á Á 5 Á Á

kāñcīkalāpavalayahāranūpuraśōbhitām Á
kaustubhābharaṇāṃ lakṣmīṃ bibhratīṃ vanamālinīm Á Á 6 Á Á

sudarśanādibhiḥ svāstrairmūrtimadbhirupāsitām Á
tuṣṭāva dēvapravaraḥ saśarvaḥ puruṣaṃ param Á
sarvāmaragaṇaiḥ sākaṃ sarvāṅgairavaniṃ gataiḥ Á Á 7 Á Á



śrīmadbhāgavatamāhātmyam aṣṭamaskandhē ṣaṣṭhō’dhyāyaḥ

brahmōvāca
ajātajanmasthitisaṃyamāyā -

guṇāya nirvāṇasukhārṇavāya Á
aṇōraṇimnē’parigaṇyadhāmnē

mahānubhāvāya namō namastē Á Á 8 Á Á

rūpaṃ tavaitat puruṣarṣabhējyaṃ
śrēyō’rthibhirvaidikatāntrikēṇa Á

yōgēna dhātaḥ saha nastrilōkān
paśyāmyamuṣmin nu ha viśvamūrtau Á Á 9 Á Á

tvayyagra āsīt tvayi madhya āsīt
tvayyanta āsīdidamātmatantrē Á

tvamādirantō jagatō’sya madhyaṃ
ghaṭasya mṛtsnēva paraḥ parasmāt Á Á 10 Á Á

tvaṃ māyayā’’tmāśrayayā svayēdaṃ
nirmāya viśvaṃ tadanupraviṣṭaḥ Á

paśyanti yuktā manasā manīṣiṇō
guṇavyavāyē’pyaguṇaṃ vipaścitaḥ Á Á 11 Á Á

yathāgnimēdhasyamṛtaṃ ca gōṣu
bhuvyannamambūdyamanē ca vṛttim Á

yōgairmanuṣyā adhiyanti hi tvāṃ
guṇēṣu buddhyā kavayō vadanti Á Á 12 Á Á

taṃ tvāṃ vayaṃ nātha samujjihānaṃ
sarōjanābhāticirēpsitārtham Á

dṛṣṭvā gatā nirvṛtimadya sarvē
gajā davārtā iva gāṅgamambhaḥ Á Á 13 Á Á

sa tvaṃ vidhatsvākhilalōkapālā
vayaṃ yadarthāstava pādamūlam Á

samāgatāstē bahirantarātman
kiṃ vānyavijñāpyamaśēṣasākṣiṇaḥ Á Á 14 Á Á

ahaṃ giritraśca surādayō yē
dakṣādayō’gnēriva kētavastē Á

kiṃ vā vidāmēśa pṛthagvibhātā
vidhatsva śaṃ nō dvijadēvamantram Á Á 15 Á Á

śrīśuka uvāca
ēvaṃ viriñcādibhirīḍitastad

vijñāya tēṣāṃ hṛdayaṃ tathaiva Á
jagāda jīmūtagabhīrayā girā

baddhāñjalīnsaṃvṛtasarvakārakān Á Á 16 Á Á

ēka ēvēśvarastasminsurakāryē surēśvaraḥ Á
vihartukāmastānāha samudrōnmathanādibhiḥ Á Á 17 Á Á

śrībhagavānuvāca
hanta brahmannahō śambhō hē dēvā mama bhāṣitam Á
śṛṇutāvahitāḥ sarvē śrēyō vaḥ syād yathā surāḥ Á Á 18 Á Á

yāta dānavadaitēyaistāvat sandhirvidhīyatām Á
kālēnānugṛhītaistairyāvad vō bhava ātmanaḥ Á Á 19 Á Á

arayō’pi hi sandhēyāḥ sati kāryārthagauravē Á
ahimūṣikavad dēvā hyarthasya padavīṃ gataiḥ Á Á 20 Á Á

amṛtōtpādanē yatnaḥ kriyatāmavilambitam Á
yasya pītasya vai janturmṛtyugrastō’marō bhavēt Á Á 21 Á Á

kṣiptvā kṣīrōdadhau sarvā vīruttṛṇalatauṣadhīḥ Á
manthānaṃ mandaraṃ kṛtvā nētraṃ kṛtvā tu vāsukim Á Á 22 Á Á

sahāyēna mayā dēvā nirmanthadhvamatandritāḥ Á
klēśabhājō bhaviṣyanti daityā yūyaṃ phalagrahāḥ Á Á 23 Á Á

yūyaṃ tadanumōdadhvaṃ yadicchantyasurāḥ surāḥ Á
na saṃrambhēṇa sidhyanti sarvē’rthāḥ sāntvayā yathā Á Á 24 Á Á

na bhētavyaṃ kālakūṭād viṣājjaladhisambhavāt Á
lōbhaḥ kāryō na vō jātu rōṣaḥ kāmastu vastuṣu Á Á 25 Á Á

śrīśuka uvāca
iti dēvānsamādiśya bhagavānpuruṣōttamaḥ Á
tēṣāmantardadhē rājansvacchandagatirīśvaraḥ Á Á 26 Á Á

atha tasmai bhagavatē namaskṛtya pitāmahaḥ Á
bhavaśca jagmatuḥ svaṃ svaṃ dhāmōpēyurbaliṃ surāḥ Á Á 27 Á Á

dṛṣṭvārīnapyasaṃyattāñjātakṣōbhānsvanāyakān Á
nyaṣēdhad daityarāṭ ślōkyaḥ sandhivigrahakālavit Á Á 28 Á Á

tē vairōcanimāsīnaṃ guptaṃ cāsurayūthapaiḥ Á
śriyā paramayā juṣṭaṃ jitāśēṣamupāgaman Á Á 29 Á Á

mahēndraḥ ślakṣṇayā vācā
sāntvayitvā mahāmatiḥ Á

abhyabhāṣata tat sarvaṃ
śikṣitaṃ puruṣōttamāt Á Á 30 Á Á

tadarōcata daityasya tatrānyē yē’surādhipāḥ Á
śambarō’riṣṭanēmiśca yē ca tripuravāsinaḥ Á Á 31 Á Á

tatō dēvāsurāḥ kṛtvā saṃvidaṃ kṛtasauhṛdāḥ Á
udyamaṃ paramaṃ cakruramṛtārthē parantapa Á Á 32 Á Á

tatastē mandaragirimōjasōtpāṭya durmadāḥ Á
nadanta udadhiṃ ninyuḥ śaktāḥ parighabāhavaḥ Á Á 33 Á Á

dūrabhārōdvahaśrāntāḥ śakravairōcanādayaḥ Á
apārayantastaṃ vōḍhuṃ vivaśā vijahuḥ pathi Á Á 34 Á Á

nipatansa giristatra bahūnamaradānavān Á
cūrṇayāmāsa mahatā bhārēṇa kanakācalaḥ Á Á 35 Á Á

tāṃstathā bhagnamanasō
bhagnabāhūrukandharān Á

vijñāya bhagavāṃstatra
babhūva garuḍadhvajaḥ Á Á 36 Á Á

giripātaviniṣpiṣṭānvilōkyāmaradānavān Á
īkṣayā jīvayāmāsa nirjarān nirvraṇānyathā Á Á 37 Á Á

giriṃ cārōpya garuḍē hastēnaikēna līlayā Á
āruhya prayayāvabdhiṃ surāsuragaṇairvṛtaḥ Á Á 38 Á Á

avarōpya giriṃ skandhāt suparṇaḥ patatāṃ varaḥ Á
yayau jalānta utsṛjya hariṇā sa visarjitaḥ Á Á 39 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē amṛtamathanē mandarācalānayanaṃ nāma

ṣaṣṭhō’dhyāyaḥ Á Á

